
					ఈ పుట అచ్చుదిద్దబడ్డది
తే. లడిగితిమి గాని యెవ్వండ వైననేమి, యొక్కభిక్షకుగా నిన్ను నొరయనేల

శైవవీరవ్రతాచారసాహసుండు, తనయుఁ డొక్కఁడు గల్గ నాపనికిఁ జాలు. 51



వ. ఈవృథాలాపంబులఁ బనియేమి నామనోరథంబు వినుము. 52



సీ. ఏడుగాలం బయ్యె నేను నిరాహార ఘోరవ్రతంబుఁ గైకొన్నవాఁడ

హరుని నుద్దేశించి యమ్మహావ్రతమున కుద్యాపనంబు పశూపహార

మయ్యాగపశువు నన్యం బేదియును గాదు నరుఁడు కావలయు నన్నరుఁడు బ్రాహ్మ

ణక్షత్రవైశ్యసంతతులలో నొక్కఁడౌ వాఁడును గడుఁ బిన్నవయసువాఁడు

తే. రోగశంకావిహీనుండు రూపసియును

వానితల్లియుఁ దండ్రియు వడుగు సేసి

పాక మొనరించి వడ్డింప భవున కొసఁగి

కుడుతు నాపఙ్క్తి నీవు నీకొడుకుఁ గుడువ. 53



వ. అనినం జిఱుతొండనంబి మహాప్రసాదం బయిన వైశ్యకులసంభవుండ తిరుకచ్చినంబి సంబంధబాంధవుండ నాపేరు చిఱుతొండనంబి యండ్రు శివభక్తులకుం బాదచర్య సేయుచుందు. 54



ఆ. భక్తుఁ డేవ్రతంబు పట్టె నావ్రతము పా, రంబుఁ బొందఁ జేయువ్రతము నాది

యీవ్రతంబు నాకు నెప్పు డొడఁగూడ, దప్పుడు తిరుబాస యనఘచరిత. 55



వ. నీ యానతిచ్చినప్రకారంబున నయ్యపహారంబు సేయించెద విభూతి యందుకొనుము మాయింటికి విచ్చేయు మభ్యంజనస్నానం బవధరించిన యంతలోన వంటకంబు లాయితంబు లగునని ప్రార్థించిన. 56



శా. మో మడ్డంబుఁ గదల్చి మోరకుఁడునుంబోలెన్ శివారాధకుం

డామానాధికుతోడ ని ట్లనియె నయ్యా వృద్ధ నే నీవచః

ప్రామాణ్యంబులు విశ్వసింప నతిదూరం బానతీవచ్చె నీ

రాదూరత్నము కాదు కూడ దనినన్ రాఁ జాల నీచోటికిన్. 57



చ. ఉదరమునన్ భరించి ప్రసవోద్భవవేదనఁ బొంది పిమ్మటన్

ముదిముది యైనసీతఁ బడి మూత్రమునం బడి లజ్జ పండుగా

నదవద యైనతల్లికిఁ బ్రియంబొ సుతుండు వృథాభిమానదు

దుర్మదుఁడగు తండ్రికిం బ్రియుఁడొ మానసవీథిఁ దలంచి చూడుమా. 58



వ. ఇంతకుఁ గతం బింతలేసి వీరమాహేశ్వరఘోరవ్రతంబులు నీవు చేసినయవి లేవు పుత్రస్నేహంబు సామాన్యంబు కాదు నీవును నీభార్యయును విచారించుకొనునది యిక్కార్యంబు మీకిద్దఱకును సమ్మతం బగు నేని. 59

		 ఈ పేజీలో చివరి మార్పు 2 మే 2020న 07:58కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

